
					ఈ పుట అచ్చుదిద్దబడ్డది

తే. సంతతము నాటవికవరసముదయంబు

లభిమతవయస్యవర్యచయమ్ము లయ్యె,

మలయ నగవీథి నమ్మహీవలయనాథ

చంద్రశాత్రవగోత్రాతలేంద్రతతికి. 119



మ. ఇల సజ్జాలకభాసమాన మగు నాపృథ్వీశు కీర్త్యాఖ్య ని

ర్మల హర్మ్యేంద్రమునం దదీయ నవధామ వ్యాజ మార్తాండమం

డల రోచుల్ ప్రసరింప నచ్చటఁ గన న్రాజిల్లు వేధోండమ

ణ్డలు లెంతేఁ ద్రసరేణుబృందసమత న్సంధించి యెల్లప్పుడున్. 120



సీ. ఆత్మకిరాతత్వమత్యుత్సవముఁ బూన్ప

వనచరావృతిఁ గూర్మవర్యుఁ డలరు,

ననిశంబు దర్వీకరాప్తిఁ జేకొని మహా

ప్రజ్ఞుఁ డై కుండలిరాజు దనరుఁ,

బరపద్మినీసుసంపర్కంబుఁ జేసి దృ

ప్తుం డయి దిక్కరీంద్రుండు ప్రబలు,

బహ్వబ్దసంగతిఁ బడసి యెచ్చటఁ జరిం

పఁగ నోపక కులాద్రిభర్త నిల్చు,



తే. గహనముల నొక్కఁ డై దంష్ట్రికాంతుఁ డడరు

ననుచు నిరసించి సత్కులు, నమలరూపు,

ననఘగుణు, నాత్తయౌవను, నలఘుసంప

దాఢ్యు రాకొమరునిఁ జెంది యవని యలరు. 121



మ. కనుఁజాయన్ సిరి వాయ కెప్పుడుఁ జెలంగన్, సమ్ముఖం బంది పా

వని వాగ్భామిని యొప్పఁ, గీర్తి శుచిభావం బూని సేవింప, మే

దిని బాహాంతరసంగతిం బొదల, ధాత్రీభర్త దాక్షిణ్యవ

ర్తనసత్ప్రీతి వహించి మించు సురవర్యస్తుత్యనిత్యోన్నతిన్. 122

		 ఈ పేజీలో చివరి మార్పు 8 జూలై 2020న 04:48కు జరిగింది.

